
RAQAMLI IQTISODIYOT SHAROITIDA OZIQ-
OVQAT SANOATI KORXONALARINI STRATEGIK 

BOSHQARISHNING DOLZARBLIGI

Turg‘unov Muxriddin Mo‘ydinjon o‘g‘li
Farg‘ona davlat universiteti

“Buxgalteriya hisobi va moliya” kafedrasi
katta o‘qituvchisi (PhD)

E-mail: Turgunovmuxriddin77@gmail.com

Annotatsiya. Maqolada raqamli iqtisodiyot sharoitida oziq-ovqat sanoati korxonalarini strategik boshqarishning dolzarbligi 
va zarurati yoritilgan. Raqamli texnologiyalar va axborot tizimlarining keng joriy etilishi korxonalar faoliyatini rejalashtirish, 
nazorat qilish va tahlil qilish jarayonlarini tubdan o‘zgartirmoqda. Shu nuqtai nazardan strategik boshqaruvning zamonaviy 
yondashuvlarini qo‘llash, raqamli transformatsiyani korxona strategiyasiga integratsiya qilish hamda innovatsion 
rivojlanish omillarini inobatga olish muhim ahamiyat kasb etadi. Tadqiqotda raqamli iqtisodiyotning oziq-ovqat sanoati 
barqarorligi, samaradorligi va raqobatbardoshligini oshirishdagi roli tahlil qilinib, strategik boshqaruvni takomillashtirish 
bo‘yicha amaliy tavsiyalar keltirilgan.

Kalit soʻzlar: strategiya, strategik boshqarish, boshqarish mexanizmi, ta’sir etuvchi omillar, islohotlar, oziq-ovqat sanoati, 
eksport, import.

Abstract. The article highlights the relevance and necessity of strategic management in food industry enterprises under 
the conditions of the digital economy. The widespread implementation of digital technologies and information systems is 
fundamentally transforming the processes of planning, control, and analysis within enterprises. From this perspective, 
applying modern approaches to strategic management, integrating digital transformation into corporate strategies, and 
considering innovation-driven factors are of particular importance. The study analyzes the role of the digital economy in 
enhancing the sustainability, efficiency, and competitiveness of the food industry and provides practical recommendations 
for improving strategic management practices.

Key words: strategy, strategic management, management mechanism, influencing factors, reforms, food industry, exports, 
imports.

Аннотация. В статье раскрыта актуальность и необходимость стратегического управления предприятиями пищевой 
промышленности в условиях цифровой экономики. Широкое внедрение цифровых технологий и информационных 
систем кардинально изменяет процессы планирования, контроля и анализа деятельности предприятий. С этой 
точки зрения особое значение приобретает применение современных подходов к стратегическому управлению, 
интеграция цифровой трансформации в стратегию предприятия и учет факторов инновационного развития. 
В исследовании проанализирована роль цифровой экономики в повышении устойчивости, эффективности 
и конкурентоспособности пищевой промышленности, а также представлены практические рекомендации по 
совершенствованию стратегического управления.

Ключевые слова: стратегия, стратегический менеджмент, механизм управления, факторы влияния, реформы, 
пищевая промышленность, экспорт, импорт.

K I R I S H
Mamlakatimiz ijtimoiy-iqtisodiy taraqqiyotida oziq-ovqat sanoati faoliyatini rivojlantirish hamda uni strategik 

boshqarish jarayonlari amaldagi qonun va qonunosti hujjatlari doirasida izchil takomillashib bormoqda. 

O‘zbekiston Respublikasi Prezidentining 2024-yil 16-fevraldagi PF-36-sonli1 “Respublikada oziq-ovqat 
xavfsizligini ta’minlashning qo‘shimcha chora-tadbirlari to‘g‘risida”gi Farmonida ham ushbu yo‘nalishlarni 
amalga oshirishning aniq mexanizmlari belgilab berilgan.

Raqamli iqtisodiyotning shakllanishi va jadal rivojlanishi barcha tarmoqlarda, jumladan, oziq-ovqat sanoatida 
ham boshqaruv tizimlarini yangicha yondashuv asosida tashkil etishni taqozo etmoqda. Bugungi kunda ishlab 
chiqarish jarayonlarining raqamlashtirilishi, sun’iy intellekt, Big Data, avtomatlashtirilgan boshqaruv tizimlari 
hamda bulutli texnologiyalarning joriy etilishi korxonalar faoliyatini yangi bosqichga olib chiqmoqda. Bunday 
sharoitda strategik boshqaruvning roli yanada ortib, raqamli transformatsiya jarayonlarini samarali boshqarish 
korxonaning raqobatbardoshligini ta’minlovchi asosiy omilga aylanmoqda.

Oziq-ovqat sanoati iqtisodiyotning eng muhim tarmoqlaridan biri sifatida mamlakat oziq-ovqat xavfsizligini 
ta’minlash, aholining sifatli mahsulotlarga bo‘lgan ehtiyojini uzluksiz qondirish hamda eksport salohiyatini 
oshirishda muhim o‘rin tutadi. Shu bois, ushbu sohada strategik boshqaruvni raqamli iqtisodiyot talablariga 
moslashtirish, zamonaviy axborot texnologiyalaridan samarali foydalanish va innovatsion yondashuvlar asosida 
boshqaruv qarorlarini qabul qilish dolzarb ahamiyat kasb etadi.

Mazkur maqolada raqamli iqtisodiyot sharoitida oziq-ovqat sanoati korxonalarini strategik boshqarishning 
nazariy asoslari, raqamli transformatsiyaning amaliy imkoniyatlari hamda boshqaruv samaradorligini oshirish 
yo‘nalishlari tahlil qilinadi. Tadqiqot natijalari asosida korxonalarning raqobatbardoshligini mustahkamlash, 
barqaror rivojlanish va innovatsion boshqaruv mexanizmlarini takomillashtirishga qaratilgan ilmiy asoslangan 
taklif va tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Ushbu tadqiqot doirasida oziq-ovqat sanoati faoliyatini takomillashtirishga bag‘ishlangan mahalliy 

olimlarning ilmiy izlanishlari chuqur o‘rganildi. Jumladan, A. Ortiqovning tadqiqotlarida oziq-ovqat sanoati 
korxonalarida bozor strategiyasini shakllantirish, ularni rivojlantirish yo‘nalishlarini belgilash hamda tarmoq 
boshqaruvining tashkiliy tuzilmasini takomillashtirish masalalari ilmiy asosda yoritilgan [2].

Shuningdek, M. Karimov tomonidan olib borilgan tadqiqotda oziq-ovqat sanoati iqtisodiy salohiyatini 
baholash bo‘yicha uslubiy yondashuv ishlab chiqilgan hamda mintaqalardagi oziq-ovqat sanoati korxonalarining 
moliyaviy-iqtisodiy salohiyati tahlil qilingan. Ushbu yondashuv sohaning rivojlanish dinamikasini aniqlash va 
samaradorlikni oshirish omillarini baholashda muhim ilmiy-amaliy ahamiyat kasb etadi.

Mazkur tadqiqotda esa yuqoridagi ishlardan farqli o‘laroq, oziq-ovqat sanoati korxonalarining strategik 
boshqaruv mexanizmini takomillashtirish hamda ularni raqamli iqtisodiyot talablariga moslashtirish masalalari 
o‘rganiladi. Tadqiqot natijalari sohaga oid ilg‘or ilmiy qarashlarni boyitish, boshqaruv tizimini innovatsion asosda 
rivojlantirish va oziq-ovqat sanoati korxonalarining raqobatbardoshligini yanada oshirishga xizmat qiladi.

T A D Q I Q O T  M E T O D O L O G I YA S I
Tadqiqotda oziq-ovqat sanoati korxonalarini strategik boshqarishni raqamli iqtisodiyot sharoitida 

takomillashtirishga qaratilgan tizimli, tahliliy va qiyosiy yondashuvlar qo‘llanildi. Metodologiya doirasida 
mavjud holat tahlil qilinib, korxonalar faoliyatining tashkiliy tuzilmasi, raqamli infratuzilmasi va boshqaruv tizimi 
o‘rganildi. Strategik maqsadlar belgilandi, xalqaro tajribalar tahlil qilindi va ularning O‘zbekiston sharoitiga 
mos modellar ishlab chiqildi. Shuningdek, raqamli transformatsiyaga asoslangan strategik boshqaruv modeli 
ishlab chiqilib, amaliyotga tatbiq etish yo‘nalishlari aniqlashtirildi. Tadqiqot yakunida natijalar baholanib, 
ishlab chiqarish samaradorligi va raqobatbardoshlik ko‘rsatkichlari asosida kelajak istiqbollari prognoz qilindi. 
Metodologiya muallif tomonidan ishlab chiqilgan bo‘lib, oziq-ovqat sanoati korxonalarining barqarorligi va 
raqamli transformatsiyasini ta’minlashga xizmat qiladi.

T A H L I L  V A  N A T I J A L A R
Korxona faoliyatida strategik boshqaruvni tashkil etish jarayoni bir nechta bosqichlardan iborat bo‘ladi. 

Birinchi bosqichda tashqi muhit omillari va raqobat sharoitlari chuqur tahlil qilinadi. Ikkinchi bosqichda korxonaning 
ichki imkoniyatlari, resurs salohiyati hamda ishlab chiqarish imkoniyatlari o‘rganiladi. Uchinchi bosqichda esa 
tahlil natijalari asosida strategiyalar ishlab chiqiladi va boshqaruv mexanizmlari takomillashtiriladi (1-jadval).

1	 Oʻzbekiston Respublikasi Prezidentining Farmoni, 16.02.2024 yildagi PF-36-sonhttps://lex.uz/uz/docs/-6802687?ON-
DATE=16.02.2024%2000

1-jadval. Strategik boshqaruvning tarkibiy qismlari2

Tarkibiy qism Ma’nosi

Operativ boshqaruv Operativ boshqaruv tez va aniq vazifalarni bajarishga yo‘naltirilgan bo‘lib, kundalik faoliyatni 
rejalashtirish va mehnat jamoalariga rahbarlik qilishni ta’minlaydi.

Strategik 
rejalashtirish

Strategik rejalashtirish kelajakni oldindan ko‘ra bilish va uzoq muddatli yondashuvni 
shakllantirishga qaratilgan. Bu jarayon, ayniqsa, ko‘plab korxonalarning ichki resurslarga tayanib 
qisqa muddatli natijalarga ustuvorlik berishi sharoitida, alohida ahamiyat kasb etadi. Strategik 
rejalashtirishning asosiy vazifasi — korxonaning uzoq muddatli barqarorligini va samaradorligini 
ta’minlashdir.

Korxona siyosati

Korxona siyosati strategik yo‘nalishlarni aniqlash va ularni amalda ro‘yobga chiqarishga xizmat 
qiluvchi boshqaruv vositasidir. U qarama-qarshi qarorlarni muvofiqlashtirish, yagona tashkiliy reja 
tuzish hamda rahbarlarga vakolatlarni to‘g‘ri taqsimlash imkonini beradi. Shu bilan birga, umumiy 
nazoratni samarali amalga oshirishga ko‘maklashadi.

Korxona faoliyatida strategik boshqaruvni joriy etishda, korxonaning amal qilayotgan tashkiliy tuzilmasi 
hamda milliy qadriyatlarini inobatga olgan holda boshqaruv tizimini shakllantirish zarur. Ushbu qadriyatlarni 
strategik boshqaruv jarayonida hisobga olish ijtimoiy muhitning sog‘lomligini ta’minlaydi va korxona jamoasida 
barqaror rivojlanish tamoyillarini shakllantiradi.

Strategik boshqaruvning tarkibiy qismlarini inobatga olish korxonaning uzoq muddatli muvaffaqiyatini 
ta’minlash, faoliyatni maqsadli yo‘naltirish hamda zarur bo‘lgan boshqaruv qarorlarini oqilona qabul qilishda 
muhim ahamiyat kasb etadi. Natijada korxona ichki va tashqi iqtisodiy muhitni chuqurroq tahlil etish, mavjud 
risklar va imkoniyatlarni aniqlash, shuningdek, raqobat ustunliklarini belgilash imkoniyatiga ega bo‘ladi.

Bu esa korxonaga bozorda to‘g‘ri pozitsiyani tanlash, strategik yo‘nalishlarni aniqlash hamda uzoq muddatli 
rivojlanish maqsadlariga erishish imkonini beradi.

Oziq-ovqat sanoati korxonalarida strategik boshqaruvni samarali tashkil etish korxonaning barqaror faoliyat 
yuritishini ta’minlaydigan muhim omil sanaladi. Ushbu boshqaruv tizimini joriy etish nafaqat korxonaning ichki 
jarayonlarini optimallashtirish, balki tashqi bozorda raqobatbardoshligini saqlab qolishning ham asosiy sharti 
hisoblanadi.

Oziq-ovqat sanoati korxonalari faoliyatida strategik boshqaruvni tashkil etishning bir nechta metodologik 
yondashuvlari mavjud bo‘lib, ushbu metodologiyaning faoliyat turiga moslashuvchan shakli keltirilgan (1-rasm).

1-rasm. Oziq-ovqat sanoati korxonasi faoliyatini strategik boshqarish metodologiyasi 3

2	 Muallif tomonidan ishlab chiqilgan.
3	 Muallif tomonidan ishlab chiqilgan.

Oziq-ovqat sanoati tez o‘zgaruvchan va murakkab soha bo‘lgani sababli, strategik boshqaruv mexanizmlarini 
qo‘llash korxonaga o‘z vaqtida to‘g‘ri qarorlar qabul qilish, resurslardan samarali foydalanish va bozor talablari 
bilan moslashuvni ta’minlash imkonini beradi. Ushbu jarayonni puxta tashkil etish korxona oldiga qo‘yilgan 
strategik maqsad va vazifalarni o‘z vaqtida hamda oqilona hal etish imkoniyatini yaratadi.

Strategik boshqaruvning mavjud bo‘lmasligi korxonaning bozor sharoitlariga moslashuv jarayonini 
murakkablashtiradi, bu esa, o‘z navbatida, raqobat muhiti kuchaygan sharoitda korxonaning bozordagi 
mavqeini zaiflashtirishi mumkin. Shu sababli korxona faoliyatida strategik boshqaruvni samarali joriy etish, 
uning barqaror rivojlanishini ta’minlovchi muhim shartlardan biri sanaladi.

Korxonada strategik boshqaruvni joriy etish jarayonida, eng avvalo, aniq va asosli strategik maqsadlarni 
belgilash muhim ahamiyat kasb etadi. Ushbu maqsadlar quyidagi omillar orqali asoslanadi:

Faoliyatning yuqori daromad keltiradigan yo‘nalishlarini aniqlash hamda ularga mos strategik rejalarni 
ishlab chiqish. Bu bosqichda tahlilning asosiy vazifasi — korxonani rivojlantirishning ustuvor yo‘nalishlarini 
aniqlash va har bir yo‘nalishni amalga oshirishda korxonaning bozordagi pozitsiyasini aniq belgilashdan iborat.

Korxonaning innovatsion imkoniyatlarini tahlil qilish. Ushbu bosqichda korxonaning texnik va texnologik 
darajasi, boshqaruv tizimi hamda tashkiliy tuzilmasi zamonaviy va optimal variantlar bilan taqqoslanadi. Bu 
jarayon innovatsion salohiyatni oshirish yo‘nalishlarini aniqlash imkonini beradi.

Tarmoqni rivojlantirish ssenariylarini tahlil qilish va korxonaning strategiyasiga mos maqsadlarni ishlab 
chiqish. Bunda iqtisodiy omillar, raqobat muhiti hamda bozor talablari inobatga olinadi.

Korxonaning strategik pozitsiyasini shakllantirishda obyektiv cheklovlarni hisobga olish. Strategik 
maqsadlarni belgilashda dastlabki yondashuv korxonaning innovatsion salohiyatiga, strategik ustunliklariga va 
uzoq muddatli maqsadlariga asoslanadi.

Asosiy strategik maqsadlar tizimini shakllantirish. Ushbu bosqichda asosiy strategik maqsadlarni o‘zaro 
uyg‘unlashtiruvchi “Maqsadlar daraxti” konsepsiyasi ishlab chiqiladi. Bu yondashuv korxonaning strategik 
qarorlarini tizimli tarzda rejalashtirish va ularni izchil amalga oshirish imkonini beradi.

X U L O S A  V A  T A K L I F L A R
Raqamli iqtisodiyot sharoitida oziq-ovqat sanoati korxonalarini strategik boshqarish ularning barqaror 

rivojlanishi, samaradorligi va raqobatbardoshligini ta’minlashda hal qiluvchi omil sifatida namoyon bo‘lmoqda. 
Tadqiqot natijalari shuni ko‘rsatadiki, raqamli texnologiyalarni boshqaruv jarayonlariga keng ko‘lamda joriy etish 
ishlab chiqarish samaradorligini oshirish, resurslardan oqilona foydalanish hamda boshqaruv qarorlarini tezkor 
va aniq qabul qilish imkonini beradi.

Strategik boshqaruv tizimiga raqamli transformatsiya elementlarini integratsiya qilish korxonalar faoliyatini 
tizimli rejalashtirish, bozor talablariga moslashish va innovatsion rivojlanish yo‘nalishlarini aniqlashda muhim 
ahamiyat kasb etadi. Shu bilan birga, inson kapitalini rivojlantirish, xodimlarning raqamli kompetensiyalarini 
oshirish hamda axborot xavfsizligini ta’minlash strategik boshqaruv samaradorligining ajralmas tarkibiy qismlari 
sifatida e’tirof etiladi.

Xulosa qilib aytganda, raqamli iqtisodiyot sharoitida oziq-ovqat sanoati korxonalarining strategik 
boshqaruvini takomillashtirish nafaqat korxona miqyosida iqtisodiy natijadorlikni oshirishga, balki milliy oziq-ovqat 
xavfsizligini mustahkamlash, eksport salohiyatini kengaytirish va mamlakat iqtisodiyotining raqobatbardoshligini 
ta’minlashga ham xizmat qiladi. Bu esa, o‘z navbatida, iqtisodiyotning barqaror rivojlanishini ta’minlovchi 
strategik omillarni yanada kuchaytiradi.

